ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՐԻՔՆԵՐԻ ՀԱՄԱՐ

ԻՆՍՈՒԼԻՆ ԼԻԶՊՐՈ 100ՄՄ/ՄԼ  ԵՎ ԻՆՍՈՒԼԻՆ ՄԱՐԴՈՒ ԻԶՈՖԱՆ(ՌԵԿՈՄԲԻՆԱՆՏ) 100ՄՄ/ՄԼ ԴԵՂԵՐԻ ԳՆՄԱՆ 2015-2019 ԹՎԱԿԱՆՆԵՐԻ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ՄԱՍԻՆ

1.  Իրավական ակտի անհրաժեշտությունը (նպատակը) 

Որոշման նախագծի ընդունումը պայմանավորված է շաքարային դիաբետով տառապող երեխաներին և երիտասարդներին անվճար ինսուլին ստանալու իրավունքի իրացումը պատշաճ մակարդակով ապահովելու անհրաժեշտությունից:

2. Ընթացիկ իրավիճակը և խնդիրները

Շաքարային դիաբետը երեխաների և երիտասարդների շրջանում առավել տարածված քրոնիկական մետաբոլիկ հիվանդություն է, որը ինչպես ամբողջ աշխարհում, այնպես էլ մեր երկրում ունի աճի միտում: 2014 թ. հուլիսի 9-ին ՀՀ Առողջապահության նախարարի N 1628  հրամանով հաստատվել է շաքարային դիաբետով հիվանդ երեխաների բժշկական օգնության և սպասարկման բարելավման ծրագիր և 2015-2020 թ.թ. գործողությունների ժամանակացույց: Ըստ վիճակագրական տվյալների՝ 2010թ. համեմատությամբ 2014թ. արձանագրվել է հիվանդության 37% աճ: Ներկայումս հանրապետությունում գրանցված շաքարային դիաբետ ունեցող երեխաների 31%-ը սոցիալապես անապահով ընտանիքից են, 5%-ը միակողմանի կամ երկկողմանի ծնողազուրկ, իսկ 3%-ը կազմում են նրանք, ում ընտանիքում շաքարային դիաբետ ունեցող երեխաները մեկից ավել են: 

Հայաստանում շաքարային դիաբետ ունեցող երեխաները, ի տարբերություն այլ՝ լայն տարածում ունեցող առողջական խնդիրներ ունեցող երեխաների, միջազգային, հասարակական կազմակերպությունների կամ տարածքային կառավարման մարմինների որևէ առողջական ծրագրում ներգրավված չեն: 

Ներկայումս պետությունը նրանց ապահովում է կարճատև ազդեցության ինսուլին սրվակներով, ինչը բուժական արդյունավետություն չունի, քանի որ երեխաների և երիտասարդների 68%-ը տարին նվազագույնը մեկ անգամ ունենում են խորը հիպոգլիկեմիաներ և հոսպիտալացվում են: Մինչդեռ ինսուլին լիզպրո քարտրիջների օգտագործումը հնարավորություն է տալիս կանխարգելել խորը հիպոգլիկեմիաների առաջացումը, որի շնորհիվ պետությունը այս ծրագրի իրականացման դեպքում կարող է արձանագրել էական տնտեսումներ: 

Ի տարբերություն ներկայումս օգտագործվող կարճատև ազդեցության ինսուլինի, որը ներարկվում է ուտելուց 30-45 րոպե առաջ, ինսուլին լիզպրոն կարելի է ներարկել ինչպես ուտելուց առաջ, այնպես էլ ուտելուց անմիջապես հետո՝ ընդունած սննդին համապատասխան: Վերջինս հնարավորություն է տալիս ունենալ ավելի ճկուն սննդակարգ և օրվա ռեժիմ, ազատ լինել, քարտրիջներով ինսուլինը պահել պայուսակի մեջ կամ գրպանում, և ցանկացած վայրում՝ ուտելուն համապատասխան կատարել անհրաժեշտ ներարկումներ:

Հիմք ընդունելով ՀՀ Նախագահի 2012 թվականի սեպտեմբերի 29-ի ՀՆԱ-8 հանձնարարականի հիման վրա ընդունված ՀՀ կառավարության 2012 թվականի հոկտեմբերի 18-ի թիվ 42 արձանագրային որոշմամբ հաստատված հավելված 1-ի 14-րդ կետը, ՀՀ առողջապահության նախարարությունը ներկայացնում է տվյալ Նախագիծը, որը կնպաստի վերոգրյալ խնդրի կարգավորմանը: 

Միաժամանակ որոշմամբ նախատեսվում է մարդասիրական օգնության հիմունքներով ՀՀ առողջապահության նախարարությանը տրամադրվող բժշկական նշանակության ապրանքներ` գրիչ ներարկիչ, ասեղներ, գլիկոլիզացված հեմոգլոբինի սարքեր և նրա թեստերը, ինչպես նաև հանրային իրազեկման ծառայությունների մատուցում: 
Կից ներկայացվում է «Վերահսկիր դիաբետը, ապրիր լիարժեք կյանքով» ծրագրի համեմատականը:
 Կարգավորման նպատակը և բնույթը 

Խնդրի կարգավորման նպատակն է պետական բյուջեից հատկացվող միջոցների շրջանակներում 2015-2019 թվականներին անխափան ապահովել շաքարային դիաբետով տառապող երեխաների և երիտասարդների հակադիաբետիկ դեղի պահանջարկը 100%-ով` (համաձայն նախագծին կից ծրագրի, որի վերաբերյալ ներկայացվում է նաև մասնագիտական եզրակացությունը): 

Տվյալ բնագավառում իրականացվող քաղաքականությունը
 ՀՀ առողջապահության նախարարության կողմից դեղերի ձեռքբերման նպատակով իրականացվող գնման ընթացակարգերի ժամանակ իրականացվող քաղաքականության նպատակն է նախ և առաջ ապահովել անհրաժեշտ դեղերի որակը, ապա բարձրացնել բյուջետային միջոցների ծախսման արդյունավետությունը:

Նախագծի մշակման գործընթացում ներգրավված ինստիտուտները և անձինք

Նախագիծը մշակվել է ՀՀ առողջապահության նախարարության աշխատակիցների կողմից:

Ակնկալվող արդյունքը

Արդյունքում կբարձրանա դիաբետով հիվանդ երեխաների բուժօգնության որակը և դիաբետի կառավարման/ինքնահսկման գործընթացը, կբարելավվի նաև նրանց առողջական վիճակը և հետևաբար նաև կյանքի որակը:
Տ Ե Ղ Ե Կ Ա Ն Ք

Իրավական ակտն ընդունման կապակցությամբ այլ իրավական ակտերում փոփոխություն կատարելու մասին

Հայաստանի Հանրապետության կարիքների համար ինսուլին լիզպրո 100մմ/մլ  և ինսուլին մարդու իզոֆան (ռեկոմբինանտ) 100մմ/մլ դեղերի գնման 2015-2019 թվականների գործընթացը կազմակերպելու մասին ՀՀ կառավարության որոշման նախագծի ընդունմամբ այլ իրավական ակտեր ընդունելու անհրաժեշտություն չկա:
ՏԵՂԵԿԱՆՔ

Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

Հայաստանի Հանրապետության կարիքների համար ինսուլին լիզպրո 100մմ/մլ  և ինսուլին մարդու իզոֆան (ռեկոմբինանտ) 100մմ/մլ դեղերի գնման 2015-2019 թվականների գործընթացը կազմակերպելու մասին Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեից լրացուցիչ ֆինանսական միջոցներ չեն նախատեսվում: 

